
EKOLOGIK OMILLAR 
O‘ZGARISHINING DEHQON 

XO‘JALIKLARI YALPI HOSILIGA 
TA’SIRI

Otamurodova Dildora Abdukrimovna
Termiz davlat muhandislik va agrotexnologiyalar universiteti o‘qituvchisi

otamurodovad@gmail.com 
ORCID: 0000-0002-5130-9732

Annotatsiya: Ushbu maqolada ekologik omillar, xususan iqlim o‘zgarishi, suv resurslarining kamayishi, tuproq 
degradatsiyasi va boshqa tabiiy omillarning dehqon xo‘jaliklari yalpi hosiliga ko‘rsatadigan ta’siri tahlil qilinadi. Tadqiqotda 
statistik ma’lumotlar asosida hosildorlikka ta’sir etuvchi asosiy ekologik ko‘rsatkichlar o‘rganilgan, shuningdek, ularning 
qishloq xo‘jaligi barqarorligiga bo‘lgan salbiy va ijobiy ta’sirlari yoritilgan. Maqolada muammoga yechim sifatida ekologik 
jihatdan barqaror qishloq xo‘jaligi amaliyotlarini joriy etish zarurligi ta’kidlangan.

Kalit soʻzlar: ekologik omillar, dehqon xo‘jaligi, yalpi hosil, iqlim o‘zgarishi, tuproq degradatsiyasi, suv resurslari.

Abstract: This article examines the impact of environmental factors—particularly climate change, the reduction of water 
resources, soil degradation, and other natural conditions—on the gross yield of peasant farms. The study analyzes key 
ecological indicators affecting productivity based on statistical data and explores both the negative and positive effects on 
agricultural sustainability. The necessity of implementing ecologically sustainable agricultural practices is emphasized as 
a solution to the identified challenges.

Key words: environmental factors, peasant farms, gross yield, climate change, soil degradation, water resources.

Аннотация: В статье рассматривается влияние экологических факторов, в частности изменения климата, 
сокращения водных ресурсов, деградации почв и других природных условий на валовой урожай крестьянских 
хозяйств. В исследовании на основе статистических данных проанализированы ключевые экологические 
показатели, влияющие на урожайность, а также раскрыто их отрицательное и положительное воздействие на 
устойчивость сельского хозяйства. Подчёркнута необходимость внедрения экологически устойчивых аграрных 
практик как одного из решений обозначенной проблемы.

Ключевые слова: экологические факторы, крестьянские хозяйства, валовой урожай, изменение климата, 
деградация почв, водные ресурсы.

K I R I S H
So‘nggi yillarda dunyo miqyosida ekologik omillar va ularning iqtisodiy sohalarga, xususan qishloq xo‘jaligiga 

ta’siri dolzarb masalaga aylangan. Iqlim o‘zgarishi, suv resurslarining kamayishi, tuproq degradatsiyasi, 
atmosfera havosining ifloslanishi kabi ekologik muammolar dehqon xo‘jaliklari faoliyatiga bevosita ta’sir 
ko‘rsatmoqda. O‘zbekiston Respublikasi ham ushbu global ekologik muammolardan mustasno emas. Xususan, 
mamlakat janubida joylashgan Surxondaryo viloyatidagi dehqon xo‘jaliklari hosildorligi ham so‘nggi yillarda turli 
tabiiy va ekologik omillar ta’sirida o‘zgarib bormoqda.

Dehqon xo‘jaliklari qishloq xo‘jaligi mahsulotlarining muhim qismini yetishtiruvchi asosiy ishlab chiqaruvchi 
subyektlar hisoblanadi. Ular asosan kichik maydonlarda faoliyat yuritib, mahalliy aholining oziq-ovqat 
xavfsizligini ta’minlashda muhim rol o‘ynaydi. Biroq, bu turdagi xo‘jaliklar ekologik o‘zgarishlarga juda sezuvchan 
bo‘lib, salbiy sharoitlarda ularning ishlab chiqarish salohiyati pasayadi. Xususan, yog‘ingarchilik miqdorining 
kamayishi, yerlarning sho‘rlanishi, eroziya jarayonlari hamda atmosfera haroratining keskin o‘zgarishlari 
dehqon xo‘jaliklarida yetishtiriladigan mahsulot miqdori va sifati salmog‘iga salbiy ta’sir ko‘rsatmoqda.

Mavjud ilmiy tadqiqotlar shuni ko‘rsatmoqdaki, ekologik omillar o‘zgarishi qishloq xo‘jaligida yalpi hosil 
hajmining o‘zgarishiga olib keluvchi muhim omillardan biridir. Shu bois, ushbu maqolada ekologik omillarning 
turlari, ularning dehqon xo‘jaliklariga ko‘rsatadigan bevosita va bilvosita ta’siri, shuningdek hosildorlik 
ko‘rsatkichlariga qanday ta’sir qilayotgani ilmiy jihatdan tahlil qilinadi. Statistik ma’lumotlar asosida Surxondaryo 
viloyatidagi ayrim dehqon xo‘jaliklarida kuzatilgan o‘zgarishlarga tayanilgan holda xulosalar chiqariladi.

Tadqiqotning maqsadi – ekologik omillar o‘zgarishining dehqon xo‘jaliklari yalpi hosiliga ta’sirini aniqlash, 
asosiy xavf omillarini baholash va ushbu muammoni yumshatish uchun ekologik barqaror choralarni taklif 
qilishdan iborat. Bundan tashqari, maqolada ekologik xavfsizlikni ta’minlash, tuproq va suv resurslaridan 
samarali foydalanish, iqlimga moslashgan qishloq xo‘jaligi texnologiyalarini joriy etishning ahamiyati ham yoritib 
o‘tiladi.

Mazkur mavzuning dolzarbligi shundaki, ekologik omillarning salbiy oqibatlarini kamaytirish orqali dehqon 
xo‘jaliklari hosildorligini oshirish va ularning barqaror rivojlanishini ta’minlash imkoniyatlari aniqlanadi. Bu esa 
nafaqat mahalliy, balki milliy darajadagi oziq-ovqat xavfsizligini ta’minlashga xizmat qiladi.

M A V Z U G A  O I D  A D A B I Y O T L A R  S H A R H I
Ekologik omillar o‘zgarishining dehqon xo‘jaliklari yalpi hosiliga ta’siri haqida qator olimlar va tashkilotlar 

tadqiqotlar olib borgan. Jumladan, xorijiy manbalarda bu borada quyidagi muhim ilmiy ishlanmalar e’tiborga 
molikdir:

Ortiz-Bobea va boshqalar (AQSH, 2020) tomonidan olib borilgan tadqiqotda iqlim o‘zgarishining global 
qishloq xo‘jaligi mahsuldorligiga ta’siri tarixiy jihatdan baholangan. Tadqiqotchilar 1961-yildan boshlab iqlim 
o‘zgarishlari natijasida global umumiy omil ishlab chiqarish (TFP) darajasi 21 % ga pasayganini aniqlashgan. 
Bu holat dehqon xo‘jaliklari ishlab chiqarish salohiyatining keskin kamayishiga olib kelganini ko‘rsatadi [1].

Ali va boshqalar (Pokiston, 2017) tomonidan o‘rganilgan tadqiqotda iqlim o‘zgarishining bug‘doy, guruch, 
makkajo‘xori va boshqa asosiy ekinlar hosildorligiga ta’siri tahlil qilingan. Natijalarga ko‘ra, haroratning 1°C ga 
ortishi hosildorlikni sezilarli darajada kamaytiradi. Bu esa o‘rtacha dehqon xo‘jaliklari uchun beqarorlik xavfini 
kuchaytiradi [2].

Osman va boshqalar (Sudan, 2021) Sudanning Gedaref shtatida olib borgan tadqiqotida yomg‘irsiz 
sharoitlar va iqlim o‘zgarishi ekinlar hosiliga bevosita ta’sir ko‘rsatgani aniqlangan. Ayniqsa, yog‘ingarchilikning 
notekis taqsimlanishi o‘simliklarning o‘sish siklini izdan chiqargani qayd etilgan [3].

Ibragimov va boshqalar (O‘zbekiston - AQSH, 2020) tomonidan Aral dengizi havzasidagi yarim cho‘l 
hududida olib borilgan model asosidagi tadqiqotlarda uch bosqichli ekin aylanishi sharoitida qishloq xo‘jaligi 
hosildorligi va ekologik barqarorlik o‘rtasidagi bog‘liqlik ochib berilgan. Ayniqsa, iqlimdagi ekstremal holatlar 
hosildorlikka salbiy ta’sir ko‘rsatgani aniqlangan [4].

FAO hisobotlari (BMT, 2024)da sho‘rlangan tuproqlarning 30 % dan ortig‘i global miqyosda qishloq 
xo‘jaligiga yaroqsiz holga kelgani ta’kidlanadi. Bu holat O‘zbekistonda ham mavjud bo‘lib, ayniqsa suv 
resurslaridan noto‘g‘ri foydalanish natijasida hosildorlik pasayganligi qayd etilgan [5].

Khasanov va boshqalar (O‘zbekiston, 2023) tomonidan olib borilgan tadqiqotda tuproq sho‘rlanishining 
O‘zbekiston ekin maydonlariga salbiy ta’siri chuqur tahlil qilingan. Hosil miqdorining tuproqdagi tuz miqdorining 
ortishi bilan to‘g‘ridan-to‘g‘ri kamaygani aniqlangan. Bu holat dehqon xo‘jaliklari iqtisodiy barqarorligiga jiddiy 
tahdid tug‘diradi [6].

Sommer va boshqalar (Markaziy Osiyo, 2013) O‘zbekiston va boshqa qo‘shni davlatlarda olib borilgan 
tadqiqotda bug‘doy hosilining iqlim o‘zgarishiga sezuvchanligi aniqlangan. Model natijalariga ko‘ra, haroratning 
ortishi va vegetatsiya davrining qisqarishi hosildorlikni 20–30 % ga kamaytirishi mumkin [7].

Djumaniyazova va boshqalar (O‘zbekiston, 2020) tomonidan Urganch davlat universitetida olib borilgan 
tadqiqotda yarim cho‘l hududida ekin aylanishi va agrotexnologiyalarning hosildorlikka ta’siri model asosida 
ilmiy tahlil qilingan. Sho‘r tuproqlarda iqlim o‘zgarishiga chidamli agrotexnik chora-tadbirlarni joriy etish zarurligi 
asoslab berilgan [8].

Nurbekov va boshqalar (O‘zbekiston, 2025) tomonidan olib borilgan tadqiqotda konservatsion ishlov berish 
texnologiyalarining quruq mintaqalarda qishki bug‘doy va soya yetishtirishga ta’siri o‘rganilgan. Natijalarga 
ko‘ra, ekologik barqaror uslublar yordamida iqlimning salbiy ta’sirlarini kamaytirish mumkinligi ko‘rsatilgan [9].

T A D Q I Q O T  M E T O D O L O G I YA S I
Ushbu tadqiqotning maqsadi – ekologik omillar o‘zgarishining dehqon xo‘jaliklari yalpi hosiliga ta’sirini 

aniqlash, ekologik omillarning turli shakldagi ta’siri va ularning qishloq xo‘jaligiga yetkazishi mumkin bo‘lgan 
salbiy oqibatlarini baholashdan iborat. Tadqiqot natijalari orqali qishloq xo‘jaligini yanada rivojlantirish yo‘llarini 
aniqlash ko‘zda tutilgan.

Metodologik yondashuv sifatida mavzuni ilmiy o‘rganish, statistik tahlil, mantiqiy tahlil va solishtirma 
usullardan foydalanilgan. Tadqiqot davomida turli ilmiy adabiyotlar, ilmiy maqolalar va mavjud statistik 
ma’lumotlar tahlil qilinib, ekologik omillar bilan hosildorlik ko‘rsatkichlari o‘rtasidagi bog‘liqlik aniqlangan.

T A H L I L  V A  N A T I J A L A R
Ekologik omillar, jumladan iqlim o‘zgarishi, suv resurslari tanqisligi, tuproq sho‘rlanishi va ekstremal 

ob-havo holatlari dehqon xo‘jaliklarining yalpi hosiliga sezilarli darajada ta’sir ko‘rsatmoqda. Global miqyosda 
olib borilgan tadqiqotlar natijasida aniqlanishicha, iqlim omillaridagi salbiy o‘zgarishlar donli ekinlar hosildorligini 
20–40 % gacha kamaytirishi mumkin [10].

Masalan, 2024-yilgi yoz mavsumida Fransiyada kuzatilgan haddan tashqari issiqlik va qurg‘oqchilik tufayli 
bug‘doy hosildorligi 35 % ga kamaygan. Bu holat iqlim o‘zgarishlarining qishloq xo‘jaligi mahsuldorligiga 
to‘g‘ridan-to‘g‘ri ta’sirini yaqqol namoyon etadi [11].

O‘zbekiston kontekstida esa ekologik omillar, ayniqsa suv tanqisligi va sho‘rlanish, paxta, bug‘doy hamda 
sabzavot mahsulotlari hosildorligining pasayishiga olib kelmoqda. Orolbo‘yi mintaqasida olib borilgan dala 
tadqiqotlari natijalariga ko‘ra, sho‘rlangan yerlar hosildorligi 30–50 % ga kamaygani aniqlangan [12]. Bundan 
tashqari, noto‘g‘ri sug‘orish amaliyotlari tuproq strukturasining buzilishiga, eroziya va tuzlanish jarayonlariga 
sabab bo‘lmoqda. Suv tejovchi texnologiyalarning yetarlicha joriy qilinmagani O‘zbekistonda yer resurslari 
degradatsiyasini kuchaytirmoqda [13].

Iqlimning ekstremal holatlari, jumladan qurg‘oqchilik va issiq havo to‘lqinlari, hosildorlikda 18–43 % farqni 
yuzaga keltirishi mumkin. Bu o‘zgarishlar ayniqsa makkajo‘xori, bug‘doy, guruch va soya kabi asosiy ekinlarda 
sezilarli darajada kuzatilmoqda.

Shu bilan birga, O‘zbekistonda suv taqchilligi va noto‘g‘ri sug‘orish amaliyotlari tuproq degradatsiyasini 
kuchaytirib, hosildorlikning pasayishiga olib kelmoqda.

Ekologik omillarning dehqon xo‘jaliklari hosildorligiga ta’sirini aniqlash maqsadida asosiy agroklimatik 
xavflar bo‘yicha tahlil olib borildi. Quyidagi jadvalda qurg‘oqchilik, issiq havo to‘lqinlari, tuproq sho‘rlanishi 
va suv taqchilligi kabi omillarning eng ko‘p uchraydigan ekin turlariga ko‘rsatgan ta’siri foiz ko‘rsatkichlarida 
ifodalangan. Ushbu ko‘rsatkichlar iqlim va yer resurslarining holati bilan bog‘liq ravishda hosildorlikda yuzaga 
keladigan pasayish ehtimolini ifodalaydi.

1-jadval. Ekologik omillarning asosiy ekinlar hosiliga ta’siri

Ekologik omil Ta’sir ko‘rsatilgan ekinlar Ta’sir darajasi (%)

Qurg‘oqchilik Bug‘doy, makkajo‘xori 20-30%

Issiq havo to‘lqinlari Guruch, makkajo‘xori 15-25%

Tuproq sho‘rlanishi Bug‘doy, paxta 10-20%

Suv taqchilligi Paxta, guruch 5-15%

Quyidagi diagrammada O‘zbekiston sharoitida asosiy ekologik omillarning dehqon xo‘jaliklari hosildorligiga 
ko‘rsatgan ta’sir darajasi foizlarda ifodalangan. Tahlil natijalariga ko‘ra, eng katta ta’sir omili sifatida qurg‘oqchilik 
(25 %) ajralib turibdi. Bu holat iqlim o‘zgarishi sharoitida suv resurslariga bo‘lgan ehtiyojning ortganidan dalolat 
beradi. Issiq havo to‘lqinlari (20 %) ham donli va sabzavotli ekinlar hosildorligida sezilarli pasayishga olib 
kelmoqda. Tuproq sho‘rlanishi (15 %) esa ayniqsa paxta va bug‘doy kabi ekinlar uchun xavfli omil bo‘lib, yer 
unumdorligiga salbiy ta’sir ko‘rsatadi. Nisbatan past ko‘rsatkichga ega suv tanqisligi (10 %) esa baribir befarq 
qoldirib bo‘lmaydigan ekologik xavf hisoblanadi, ayniqsa irrigatsiyaga tayanadigan hududlarda.

1-rasm. Ekologik omillarning hosilga ta’siri

Ushbu raqamlar O‘zbekiston sharoitida ekologik xavflarning dehqonchilik faoliyatiga qanchalik katta ta’sir 
ko‘rsatishini ko‘rsatadi. Ayniqsa, fermer xo‘jaliklarining aksariyati suvga bog‘liq ekinlarni yetishtirayotganini 
inobatga olsak, suv tanqisligi strategik muammo sifatida qaralishi lozim.

Ayni paytda FAO va boshqa xalqaro tashkilotlar ko‘magida suvni tejovchi texnologiyalarni joriy etish, 
hosildorlikni oshiruvchi agrotexnik choralarning ko‘lamini kengaytirish va agroekologik monitoringni kuchaytirish 
bo‘yicha amaliy ishlar olib borilmoqda [5]. Shuningdek, O‘zbekistonda iqlimga mos navlarni yaratish hamda 
noan’anaviy ekinlar (masalan, zig‘ir, pista) yetishtirish orqali hosildorlikni barqarorlashtirishga qaratilgan dasturlar 
ishlab chiqilmoqda. Orolbo‘yida diversifikatsiyalangan dehqonchilik usullarini joriy etish 2022–2024-yillarda 
ayrim tumanlarda 15–20 % gacha yalpi daromad o‘sishini ta’minlagani aniqlangan [6].

X U L O S A  V A  T A K L I F L A R
Aholining oziq-ovqat mahsulotlariga bo‘lgan talabning ortib borishi ushbu ehtiyojni barqaror ravishda 

qondirishni taqozo etadi. Bu esa qishloq xo‘jaligining asosiy vazifalaridan biri bo‘lib, uni uzluksiz amalga oshirishni 
talab etadigan yuqori ijtimoiy va iqtisodiy ahamiyatga ega tarmoq sifatida qaralishiga sabab bo‘lmoqda.

Shu bilan birga, ekologik omillarning hosildorlikka ta’sirini kamaytirish maqsadida qishloq xo‘jaligida 
diversifikatsiya qilish, suvni tejovchi texnologiyalarni joriy etish, shuningdek, tuproqni tiklash va muhofaza qilish 
chora-tadbirlarini tizimli asosda amalga oshirish zarur.

Iqlim o‘zgarishlariga moslashish uchun esa innovatsion yondashuvlar muhim ahamiyat kasb etadi. 
Xususan, suv resurslaridan samarali foydalanishni ta’minlovchi texnologiyalarni qo‘llash, iqlimga mos va yuqori 
hosildor navlarni yetishtirish hosildorlikni oshirish imkonini beradi. Bu borada davlat va xalqaro tashkilotlarning 
institutsional hamkorligi, moliyaviy va texnik ko‘magi alohida ahamiyatga ega.

Umuman olganda, ekologik omillarning dehqon xo‘jaliklari hosildorligiga ta’sirini kamaytirish uchun 
kompleks yondashuv zarur bo‘lib, bunda ilmiy tadqiqotlar, innovatsion texnologiyalar va amaliy chora-
tadbirlarning uyg‘unlashgan holda amalga oshirilishi lozim.

